
 
 

 

 

 

 

 

 

 

 

 

 

 

 

 

 

 

 

 

 

 

 

 

 

F’April 2017, il-Gvern Ungeriż nieda konsultazzjoni nazzjonali indirizzata lill-unitajiet domestiċi 
kollha Ungeriżi intitolata “Inwaqqfu lil Brussell”, li tiffoka fuq sitt kwistjonijiet speċifiċi. Bosta 
talbiet u allegazzjonijiet magħmula fil-konsultazzjoni huma fattwalment żbaljati jew qarrieqa 
ħafna. Il-Kummissjoni Ewropea tixtieq tiċċara l-affarijiet - abbażi ta’ fatti konkreti. 

L-Unjoni Ewropea mhijiex u qatt ma kienet dwar “Brussell” iżda proġett immexxi u mfassal 
mill-Istati Membri tagħha, li kull wieħed minnhom ikun iddeċieda b’mod unilaterali u b’mod 
demokratiku li din hi t-triq li huma jixtiequ jadottaw, inkluża l-Ungerija. Kull wieħed minn dawn 
l-Istati Membri, inkluża l-Ungerija, jieħu kemm ir-responsabilità kif ukoll kreditu għad-
deċiżjonijiet li jittieħdu kollettivament. 

 
 
 
 

 

 

PRETENSJONI FALZA: “Brussell trid tobbligana nabolixxu tnaqqis fil-ħlasijiet tal-
utilitajiet pubbliċi” 

IL-VERITÀ: Il-Kummissjoni tikkondividi l-objettiv tal-Gvern Ungeriż li jkollu 
enerġija affordabbli għall-unitajiet domestiċi. L-aħjar mod biex dan jinkiseb hu li 
jiġu stabiliti swieq tal-enerġija kompetittivi u jiġu promossi l-effiċjenza fl-
enerġija u l-innovazzjoni, u li naħdmu flimkien fil-livell Ewropew biex tiġi żgurata 
s-sigurtà tal-provvista. 

 
 

 

Swieq li jiffunzjonaw joffru lin-nies l-għażla bejn fornituri li jikkompetu għal prezzijiet aktar baxxi u 
servizzi aħjar. In-negozji Ungeriżi li jixtru u jbigħu l-enerġija tagħhom fi swieq kompetittivi jkunu 
jistgħu jgawdu u joffru tnaqqis fil-prezzijiet tal-elettriku. F’pajjiżi oħra tal-UE fejn il-prezzijiet tal-
enerġija mhumiex regolati, konsumaturi domestiċi raw tnaqqis fil-prezzijiet tal-elettriku. Barra minn 
hekk, l-Istati Membri jistgħu jużaw mezzi oħra, għajr il-prezzijiet regolati, biex jitnaqqsu l-ħlasijiet 
tal-utilità pubblika. 

PRETENSJONI FALZA: “Brussell trid iġġiegħel lill-Ungerija tħalli l-immigranti  

illegali jidħlu” 

IL-VERITÀ: L-Unjoni Ewropea qed tiġġieled kontra l-migrazzjoni irregolari u qed 
tgħin lill-Istati Membri biex jimmaniġġjaw il-fruntieri esterni tagħhom. 

 
 

Il-Gwardja Ewropea tal-Fruntiera u tal-Kosta se ssaħħaħ l-isforzi kollettivi Ewropej biex jimmaniġġaw 
il-fruntieri b’mod iktar effettiv. L-UE qed taħdem ukoll ma’ pajjiżi minn fejn il-migranti joriġinaw jew 
jgħaddu, biex jindirizzaw is-sors tal-problema. Pereżempju, id-Dikjarazzjoni UE-Turkija naqqas bi 98 % 
l-għadd ta’ wasliet fil-Greċja. Qed naħdmu wkoll biex titjieb ir-rata tar-ritorn ta’ migranti irregolari li 
ma jkollhomx id-dritt li jibqgħu fl-Ewropa. 

 

Il-migrazzjoni irregolari teħtieġ li tiġi distinta mill-applikazzjonijiet għall-ażil. Għall-applikanti għall-
ażil ġenwini, l-Unjoni Ewropea tilħaq l-obbligi internazzjonali tad-demokraziji kollha li tipproteġi 
persuni — irġiel, nisa u tfal - li kellhom jitilqu minn djarhom minħabba l-gwerra. Billi l-Ewropa issa 
hija żona li fiha ċ-ċittadini kollha għandhom l-opportunità li jiċċaqalqu liberament u jgħixu u 
jaħdmu f’pajjiżi oħra, ir-responsabbiltà għaż-żamma tad-drittijiet umanitarji bażiċi hija kondiviża 
bejn l-Istati Membri. Il-Kunsill tal-Ministri, li fih l-Ungerija għandha l-istess saħħa daqs tal-gvernijiet 
l-oħradaqs tal-gvernijiet l-oħra, stabilixxa l-kundizzjonijiet għal akkoljenza dinjituża u proċess legali 
ġust għal dawk li qed ifittxu l-ażil. Il-Kummissjoni pproponiet li jiġu rilokati 54 000 applikant għall-
ażil mill-Ungerija lejn Stati Membri oħra, iżda din il-proposta kienet opposta mill-Gvern Ungeriż. L-
Ungerija hija għaldaqstant mitluba li taċċetta għadd limitat ħafna ta’ persuni li qed ifittxu l-ażil 
(1 294) - mhux “immigranti illegali” — mill-Istati Membri l-iktar milquta, il-Greċja u l-Italja. Dawn il-
persuni huma identifikati bir-reqqa u jinkludu biss dawk bi probabbiltà kbira li jkunu ġenwinament 
eliġibbli għall-istatus ta’ refuġjat. Ir-rilokazzjoni ssegwi proċedura bir-reqqa u screening ta’ sigurtà 
mill-pajjiż ospitanti futur. 

 

 
 

 

PRETENSJONI FALZA: “L-immigranti illegali li jkunu mixjin lejn l-Ungerija huma 
mħeġġa jagħmlu atti illegali mhux biss mit-traffikanti iżda wkoll minn xi 
organizzazzjonijiet internazzjonali” 

IL-VERITÀ: L-Unjoni Ewropea għandha politika ta’ tolleranza zero rigward it-
traffikar tal-bnedmin u ħadet azzjoni tul ħafna snin biex tiġġieled dan l-att 
kriminali ta’ sfruttament. 

 
 

 

Li jiġu salvati ħajjiet fuq il-baħar u li tingħata kura lil persuni vulnerabbli li jkunu ħarbu mit-tixrid ta’ 
demm u gwerer u li jieħtieġu protezzjoni internazzjonali mhix l-istess ħaġa bħal promozzjoni tal-
migrazzjoni irregolari. Ma hemm l-ebda evidenza li NGOs jaħdmu flimkien ma’ netwerks kriminali 
ta' dħul klandestin ta' bnedmin biex jgħinu lil migranti jidħlu fl-UE. F’każ ta’ kwalunkwe suspett, l-
Istati Membri — u mhux l-UE — għandhom is-setgħa li jinvestigaw. L-Ungerija għandha raġun 
tippretendi li l-liġijiet tagħha jiġu rispettati, bl-appoġġ sħiħ tal-Kummissjoni u l-aġenziji tal-UE 
bħall-Europol. 

Organizzazzjonijiet mhux governattivi (NGOs) u organizzazzjonijiet internazzjonali oħrajn huma, min-
naħa l-oħra, fost is-sħab l-iktar affidabbli u siewja fl-indirizzar tal-kriżi tar-refuġjati. Joffru 
informazzjoni u pariri legali li dawk li jfittxu l-ażil kif ukoll akkoljenza u faċilitajiet ta’ kenn, u b’hekk 
itaffu l-piż fuq l-Istati Membri. 

 
 

 

 

PRETENSJONI FALZA: “Dejjem iktar organizzazzjonijiet appoġġati minn pajjiżi 
barranin joperaw fl-Ungerija bl-għan li jindaħlu fl-affarijiet interni b’mod mhux 
trasparenti” 

IL-VERITÀ: Il-kundizzjonijiet li taħthom Organizzazzjonijiet mhux Governattivi 
(NGOs) iwettqu l-attivitajiet tagħhom huma fil-prinċipju kwistjoni ta’ liġi 
nazzjonali. Min-naħa tagħha, l-Unjoni Ewropea għandha regoli stretti dwar it-
trasparenza u l-lobbying tal-Istituzzjonijiet Ewropej. 

 
 

L-NGOs huma komponent importanti tas-soċjetà ċivili u jipprovdi appoġġ importanti għal sistema 
demokratika ta’ gvern. L-Istituzzjonijiet tal-UE, bħall-gvernijiet nazzjonali u l-organizzazzjonijiet 
internazzjonali madwar id-dinja, iżommu djalogu miftuħ, trasparenti u regolari mas-soċjetà ċivili. 
Kultant jaqblu mal-politiki tal-UE u xi kultant le, iżda qatt ma nibżgħu nispjegaw xogħlna u 
nħalluhom jagħmlu xogħlom, u jkun tajjeb li jkun hemm l-istess spazju għal din id-diskussjoni fil-
livell nazzjonali wkoll. 

 

Kull minn ifittex li jinfluwenza l-politiki Ewropej billi jiltaqa’ mal-istituzzjonijiet huwa meħtieġ 
jiddivulga l-baġit tiegħu għas-sena finanzjarja l-iktar reċenti, inkluż l-ammont ta’ finanzjament li 
jirċievi mill-UE. Ir-regoli tal-UE dwar it-trasparenza japplikaw għall-partijiet kollha interessati u 
kulħadd huwa ttrattat bl-istess mod. Din it-trasparenza tippermetti lill-pubbliku - fl-Ungerija u 
madwar l-UE — li jiġġudika l-ħidma tagħna u dan id-dibattitu pubbliku jgħin sabiex tinbena 
demokrazija aktar b’saħħitha. 

 
 

 
 

 

PRETENSJONI FALZA: “Brussell qed tattakka l-miżuri tagħna għall-ħolqien ta’ impjiegi” 

IL-VERITÀ: La l-Kummissjoni u l-anqas l-Unjoni Ewropea ma qed tattakka l-
politiki Ungeriżi li joħolqu l-impjiegi. 

 
 

Bil-kuntrarju, l-UE qed tappoġġa b’mod qawwi l-ħolqien tal-impjiegi fl-Ungerija, billi pprovdiet, 
pereżempju, biss biss aktar minn EUR 21 biljun lill-Ungerija biex jiġu appoġġati t-tkabbir u l-impjiegi 
permezz ta’ finanzjament tal-politika reġjonali għall-perjodu 2007–13. L-awtoritajiet Ungeriżi 
rrappurtaw li dan ikkontribwixxa għall-ħolqien ta’ aktar minn 150 000 impjieg. Permezz tal-Fond 
Ewropew għall-Investimenti Strateġiċi (FEIS) tal-Pjan Juncker, 
EUR 26 miljun s’issa ġew allokati għal operazzjonijiet fl-Ungerija, li huma mistennija li joħolqu EUR 
626 miljun f’investimenti totali fil-pajjiż. L-UE hija sors vitali ta’ finanzi. Bejn l-2007-2013 l-UE 
ffinanzjat 57 % tal-investiment kapitali kollu tal-gvern fl-Ungerija (l-ogħla rata fl-UE). L-Ungerija 
hija mistennija li tirċievi iktar minn EUR 25 biljun f’investiment tal-UE matul il-perjodu 2014–2020, 
l-ekwivalenti għal 
EUR 368 għal kull Ungeriż fis-sena. 

Barra minn hekk, il-gvern Ungeriż huwa responsabbli għall-politika ekonomika nazzjonali tiegħu stess. 
Il-liġi tal-UE tipprevedi biss il-koordinazzjoni tal-politiki ekonomiċi bejn l-Istati Membri. Kwalunkwe 
politika ta’ gwida hija diskussa u maqbula mill-Ministri tal-Finanzi jew il-Ministri tal-Impjiegi tal-Istati 
Membri kollha, bl-involviment sħiħ mill-Gvern Ungeriż. 

 
 

 

 

PRETENSJONI FALZA: “Brussell qed tattakka pajjiżna minħabba t-tnaqqis fit-taxxa” 

IL-VERITÀ: Il-Kummissjoni Ewropea ma tindaħalx fil-politika ta’ taxxa nazzjonali, 
u lanqas ma tipproponi li tagħmel dan. Ir-regoli ta’ taxxa tal-UE għandhom jiġu 
maqbula mill-Istati Membri kollha b’mod unanimu, li jfisser li r-regoli kollha 
attwali ġew approvati mill-gvern Ungeriż. 

 
 

L-istabbiliment ta’ rati ta’ taxxa fuq il-kumpaniji u rati tat-taxxa fuq id-dħul huwa dritt sovran ta’ 
kull Stat Membru u l-UE m’għandha l-ebda intenzjoni tindaħal f’dan. Il-kwistjonijiet kollha li 
għandhom x’jaqsmu mat-taxxa jistgħu biss jiġu maqbula mill-UE jekk l-Istati Membri kollha — 
inklużi l-Ungerija — jaqblu. U filwaqt li l-Istati Membri tal-UE qablu biss dwar il-livelli minimi ta’ 
VAT, il-gvern Ungeriż iddeċieda li jistabbilixxi r-rata għal 27 %. Din hija l-ogħla rata tal-VAT fl-UE 
kollha. 

 

Ir-regoli minimi tat-taxxa tal-UE jistgħu jiġu emendati jekk l-Istati Membri kollha jaqblu ma’ dan, 
jiġifieri ma jista’ jkun hemm l-ebda bidla mingħajr il-kunsens tal-gvern Ungeriż. L-Ungerija adottat 
rata mnaqqsa tal-VAT għal servizzi tal-internet, li tmur kontra r-regoli li l-Ungerija  qablet dwarhom 
fil-livell tal-UE. Għalhekk il-Kummissjoni fakkret lill-Ungerija dwar ir-regoli li kienet qablet 
dwarhom. Il-Kummissjoni se tagħmel proposti din is-sena biex l-Istati Membri jkollhom aktar libertà 
dwar ir-rati tal-VAT. Dan se jeħtieġ l-appoġġ unanimu tal-Istati Membri kollha. 

 


